
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.



https://yashil-iqtisodiyot-taraqqiyot.uz6

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

Annotatsiya. Mazkur tezisda O‘zbekiston shaharlarida ko‘kalamzorlashtirishning ekologik ahamiyati, 
mavjud muammolari va ularni bartaraf etish yo‘llari tahlil qilingan. Tadqiqotda ilmiy adabiyotlar, normativ-
huquqiy hujjatlar hamda qiyosiy tahlil usullaridan foydalanilgan. Natijada yashil infratuzilmani rivojlantirish, 
mahalliy sharoitga mos o‘simlik turlarini tanlash va zamonaviy sug‘orish texnologiyalarini joriy etish bo‘yicha 
tavsiyalar ishlab chiqilgan.

Kalit so‘zlar: ko‘kalamzorlashtirish, shahar ekologiyasi, urbanizatsiya, yashil infratuzilma, O‘zbekiston.
Abstract. This thesis analyzes the ecological significance of urban greening in the cities of Uzbekistan, the 

existing problems, and possible ways to address them. The study employs scientific literature, regulatory legal 
documents, and comparative analysis methods. As a result, recommendations are proposed for developing 
green infrastructure, selecting plant species adapted to local conditions, and introducing modern irrigation 
technologies.

Keywords: urban greening, urban ecology, urbanization, green infrastructure, Uzbekistan.
Аннотация. В тезисе проанализированы экологическое значение озеленения городов Узбекистана, 

существующие проблемы и возможные пути их решения. В исследовании использованы научная 
литература, нормативно-правовые документы и методы сравнительного анализа. В результате 
разработаны рекомендации по развитию зелёной инфраструктуры, выбору видов растений, 
адаптированных к местным условиям, и внедрению современных технологий орошения.

Ключевые слова: озеленение, городская экология, урбанизация, зелёная инфраструктура, 
Узбекистан.

K I R I S H
So‘nggi yillarda urbanizatsiya jarayonlarining jadallashuvi O‘zbekiston shaharlarida ekologik muammolarni 

keskinlashtirdi. Aholi sonining ortishi, transport oqimining ko‘payishi va qurilish zichligining oshishi havo sifati, 
mikroiqlim va yashash qulayligiga salbiy ta’sir ko‘rsatmoqda. Ko‘kalamzorlashtirish shahar ekologik barqarorligini 
ta’minlovchi asosiy omillardan biri bo‘lib, issiq orol effektining pasayishi, havoni tozalash, shovqinni kamaytirish 
va ijtimoiy farovonlikni oshirishga xizmat qiladi [1, 2].

O‘zbekistonning kontinental va qurg‘oqchil iqlimi sharoitida shaharlarni ko‘kalamzorlashtirish alohida 
yondashuvni talab etadi. Suv resurslarining cheklanganligi, yozning uzoq va issiq bo‘lishi o‘simlik tanlash va 
parvarish texnologiyalarini puxta rejalashtirishni zarur qiladi. Shu bois mazkur tadqiqot shaharlar kesimida 
ko‘kalamzorlashtirish muammolarini aniqlash va ilmiy asoslangan yechimlarni taklif etishga qaratilgan [3, 5].

So‘nggi yillarda mamlakatimizda ekologik barqarorlikni ta’minlash, shaharlarda yashil hududlar ulushini 
kengaytirish hamda iqlim o‘zgarishining salbiy oqibatlarini yumshatish davlat siyosatining ustuvor yo‘nalishlaridan 
biriga aylandi. Bu borada O‘zbekiston Respublikasi Prezidenti tomonidan qabul qilingan ekologik islohotlarga 
oid farmon va qarorlar, “O‘zbekiston — 2030” strategiyasi, “Yashil makon” umummilliy loyihasi hamda ekologik 
qonunchilikni takomillashtirishga qaratilgan tashabbuslar muhim huquqiy asos bo‘lib xizmat qilmoqda. Mazkur 
jarayonlarda Oliy Majlisning qonun ijodkorligi faoliyati, parlament nazorati hamda davlat ekologik dasturlari 
ijrosini monitoring qilish ekologik barqarorlikni ta’minlashning muhim institutsional mexanizmlaridan biri 
hisoblanadi. Shu nuqtayi nazardan, shaharlarda ko‘kalamzorlashtirish holatini ilmiy jihatdan baholash, mavjud 
muammolarni aniqlash va ularni davlat ekologik siyosati hamda parlament tashabbuslari bilan uyg‘un holda 
takomillashtirish dolzarb ilmiy-amaliy ahamiyat kasb etadi [1, 2, 3, 4].

Mazkur tadqiqot O‘zbekiston shaharlarida ko‘kalamzorlashtirish tizimining ekologik holatini baholash, 
mavjud muammolarni aniqlash hamda ularni bartaraf etishning ilmiy asoslangan yo‘llarini ishlab chiqishga 
qaratildi. Tadqiqot urban ekologiya, landshaft arxitekturasi va yashil infratuzilma konsepsiyalariga tayangan 
holda kompleks yondashuv asosida amalga oshirildi. Tadqiqot obyekti sifatida respublikaning turli iqlim va 
urbanizatsiya sharoitiga ega yirik hamda o‘rta shaharlaridagi yashil hududlar tanlandi. Kuzatuvlar magistral 
ko‘chalar, istirohat bog‘lari, skverlar, turar joy massivlari va sanoat zonalari atrofidagi yashil maydonlarda olib 
borildi. Namunaviy uchastkalarda daraxt va butalarning tur tarkibi, soni, balandligi, tanasi diametri (DBH), toj 
kengligi hamda fitosanitar holati baholandi. O‘simliklarning yashovchanligi, qurish foizi va mexanik shikastlanish 
darajasi xalqaro metodikalarga muvofiq aniqlandi [5].

Tuproq namunalarida pH muhiti, sho‘rlanish darajasi, gumus miqdori va namlik ko‘rsatkichlari laboratoriya 
sharoitida tahlil qilindi. Atmosfera havosining ekologik holati monitoring ma’lumotlari asosida baholandi. Yashil 
hududlarning mikroiqlimga ta’siri harorat va nisbiy namlik ko‘rsatkichlarini taqqoslash orqali o‘rganildi. Yashil 
maydonlar dinamikasini aniqlash uchun masofaviy zondlash ma’lumotlari hamda NDVI indeksi qo‘llanildi va 
GIS texnologiyalari yordamida hududiy tahlillar amalga oshirildi [6].

Shuningdek, aholi va mutaxassislar o‘rtasida yarim strukturalangan so‘rovnoma o‘tkazilib, mavjud 
muammolar ekspert baholash usuli yordamida aniqlandi. Olingan ma’lumotlar matematik-statistik usullar 
yordamida qayta ishlanib, o‘rtacha qiymat (M), standart og‘ish (±m), variatsiya koeffitsienti (V%) va Student 
mezoni (t-test) asosida baholandi. Ekologik omillar bilan o‘simliklarning yashovchanligi o‘rtasidagi bog‘liqlik 
korrelyatsion tahlil yordamida aniqlanib, ishonchlilik darajasi p < 0,05 deb qabul qilindi.

T A H L I L  V A  N A T I J A L A R
Tadqiqot natijalari O‘zbekiston shaharlarida ko‘kalamzorlashtirish tizimining ekologik va funksional holatini 

kompleks baholash imkonini berdi. Dala kuzatuvlari, laboratoriya tahlillari, GIS monitoringi hamda ijtimoiy 
so‘rovlar asosida mavjud muammolar va ularning asosiy sabablari aniqlandi.

Inventarizatsiya natijalariga ko‘ra, shahar hududlarida daraxt va butalar tur xilma-xilligi yetarli emasligi, 
ko‘chatlarning asosiy qismi bir necha keng tarqalgan turlardan iboratligi aniqlandi. Tur diversifikatsiyasining 
pastligi zararkunandalar va kasalliklarga chidamlilikni kamaytirishi kuzatildi. Ayrim hududlarda daraxtlarning 
qurish darajasi 18–25% gacha yetgani, magistral ko‘chalar bo‘yidagi daraxtlarda esa mexanik shikastlanish va 
toj deformatsiyasi ko‘pligi qayd etildi.

Fitosanitar baholash natijalariga ko‘ra, sug‘orish tizimining yetarli emasligi, tuproqning zichlashuvi, 
sho‘rlanishi va gumus miqdorining pastligi o‘simliklarning o‘sishiga salbiy ta’sir ko‘rsatishi aniqlandi. Transport 
qatnovi zich hududlarda atmosfera ifloslanishi barglarning shikastlanish darajasini oshirgani kuzatildi. Yashil 
hududlarda havo harorati atrofdagi ochiq maydonlarga nisbatan o‘rtacha 1,5–3,0 °C past ekani qayd etildi.

GIS va NDVI tahlillari yashil maydonlarning hududlar bo‘yicha notekis taqsimlanganini hamda so‘nggi 10–15 
yil davomida ayrim markaziy hududlarda qisqarish tendensiyasi mavjudligini ko‘rsatdi. NDVI qiymatlarining 
pasayishi antropogen yuklamaning ortishi bilan bog‘liqligi statistik jihatdan tasdiqlandi (p < 0,05). Ijtimoiy 
so‘rovlar natijasida sug‘orish tizimining nosamaradorligi, mahalliy sharoitga mos bo‘lmagan turlarni ekish 
va parvarish ishlarining sustligi asosiy muammolar sifatida baholandi. Statistik tahlillar ekologik omillar bilan 
daraxtlarning yashovchanligi o‘rtasida ishonchli bog‘liqlik mavjudligini tasdiqladi (p < 0,05).

Olingan natijalar O‘zbekiston shaharlarida ko‘kalamzorlashtirish tizimini takomillashtirish, mahalliy iqlimga 
mos o‘simlik turlaridan foydalanish, zamonaviy sug‘orish texnologiyalarini joriy etish va GIS monitoringini keng 
qo‘llash ekologik barqarorlikni ta’minlashning muhim omillari ekanligini ko‘rsatdi.

Olingan natijalar O‘zbekiston shaharlarida ko‘kalamzorlashtirish ekologik barqarorlikni ta’minlashning 
muhim omili ekanligini ko‘rsatdi. Biroq yashil infratuzilmaning samaradorligi tur tarkibining cheklanganligi, 
tuproq degradatsiyasi, sug‘orish tizimidagi kamchiliklar hamda boshqaruv mexanizmlarining yetarli darajada 
yo‘lga qo‘yilmaganligi bilan cheklanmoqda. Tadqiqot davomida daraxt va butalar tur xilma-xilligining pastligi 
aniqlandi. Xalqaro tadqiqotlarda urban o‘rmonlarning barqarorligi tur va yosh tarkibining muvozanatiga bevosita 

bog‘liqligi qayd etilgan (Konijnendijk et al., 2005). Shu bois mahalliy sharoitga mos, qurg‘oqchilikka chidamli 
daraxt va buta turlarini ilmiy asosda tanlash hamda tur diversifikatsiyasini oshirish muhim hisoblanadi. Tuproq 
tahlillari sho‘rlanish, ishqoriy muhit va gumus miqdorining pastligi o‘simliklarning o‘sishi hamda yashovchanligiga 
salbiy ta’sir ko‘rsatishini tasdiqladi. Bu natijalar FAO tavsiyalari bilan uyg‘un bo‘lib, shahar yashil hududlari 
samaradorligi tuproq sifati va meliorativ tadbirlar bilan chambarchas bog‘liqligini ko‘rsatadi [4].

Yashil hududlarda haroratning 1,5–3,0 °C ga pasayishi esa urban «issiqlik oroli» effektini kamaytirishda 
ko‘kalamzorlashtirishning muhim ekologik funksiyasini tasdiqlaydi [8].

GIS va NDVI tahlillari yashil maydonlarning hududlar bo‘yicha notekis taqsimlanganini hamda markaziy 
hududlarda antropogen yuklama yuqoriligi sababli vegetatsiya indekslari pasayganini ko‘rsatdi. Shu bois yashil 
hududlarni muntazam raqamli monitoring qilish va GIS texnologiyalarini amaliyotga keng joriy etish dolzarb 
vazifa hisoblanadi. So‘rov natijalari sug‘orish tizimining nosamaradorligi, noto‘g‘ri tur tanlash va parvarish 
ishlarining sustligini asosiy muammolar sifatida ko‘rsatdi. Bu esa yashil hududlarni boshqarishda davlat 
tashkilotlari, mahalliy hokimliklar va jamoatchilik hamkorligini kuchaytirish zarurligini anglatadi.

Shuningdek, ekologik siyosatni amalga oshirishda parlament faoliyati muhim o‘rin tutadi. Ekologik 
qonunchilikni takomillashtirish, davlat dasturlari ijrosi yuzasidan parlament monitoringini rivojlantirish, budjet 
mablag‘laridan samarali foydalanish hamda GIS monitoringi va suvni tejovchi texnologiyalarni qo‘llab-
quvvatlash ko‘kalamzorlashtirish samaradorligini oshirishga ko‘maklashadi. Shu nuqtayi nazardan, O‘zbekiston 
shaharlarida ekologik barqarorlikni ta’minlash ko‘kalamzorlashtirishni ilmiy asosda rivojlantirish, zamonaviy 
boshqaruv usullarini joriy etish hamda huquqiy va institutsional mexanizmlarni takomillashtirish bilan bog‘liq 
[1, 7].

X U L O S A  V A  T A K L I F L A R
Tadqiqot natijalari O‘zbekiston shaharlarida ko‘kalamzorlashtirish ekologik barqarorlikni ta’minlash, 

shahar mikroiqlimini yaxshilash va aholining yashash sifatini oshirishda muhim omil ekanligini tasdiqladi. 
Tadqiqot davomida daraxt va butalar tur xilma-xilligining pastligi, tuproqning sho‘rlanishi va sug‘orish tizimidagi 
kamchiliklar yashil infratuzilma samaradorligini cheklovchi asosiy omillar ekani aniqlandi. GIS va NDVI 
tahlillari yashil maydonlarning hududlar bo‘yicha notekis taqsimlanganini ko‘rsatdi, yashil hududlarda esa 
havo haroratining 1,5–3,0 °C ga pasayishi qayd etildi. Statistik tahlillar ekologik omillar bilan o‘simliklarning 
yashovchanligi o‘rtasida ishonchli bog‘liqlik mavjudligini tasdiqladi (p < 0,05). Olingan natijalar asosida mahalliy 
iqlimga mos o‘simlik turlaridan foydalanish, suvni tejovchi sug‘orish texnologiyalarini joriy etish, GIS monitoringini 
rivojlantirish hamda ekologik qonunchilik va parlament nazoratini kuchaytirish O‘zbekiston shaharlarida barqaror 
ko‘kalamzorlashtirishni ta’minlashning ustuvor yo‘nalishlari sifatida tavsiya etiladi [2, 3, 7].

Natijada, O‘zbekiston shaharlarida ko‘kalamzorlashtirishning ekologik, estetik va ijtimoiy ahamiyati yuqori 
ekanligi aniqlanadi. Barqaror va samarali yashil infratuzilma yaratish uchun tur diversifikatsiyasini oshirish, 
qurg‘oqchilikka chidamli va mahalliylashtirilgan o‘simliklarni joriy etish, tuproq meliorativ holatini yaxshilash, 
tomchilatib sug‘orish va monitoring tizimlarini joriy etish, GIS va masofaviy zondlash asosida urban rejalashtirishni 
kuchaytirish zarur ekanligi ilmiy asos bilan tasdiqlanadi. Ushbu xulosalar shahar yashil hududlarini barqaror 
boshqarish, ekologik muvozanatni saqlash va aholi farovonligini oshirishga xizmat qiladi.

